
Forord

HERDSLA og romanserien
«Dansen gjenom skuggeheimen»

Herdsla er det tiande og siste bandet i romanserien «Dansen gjenom skuggeheimen». Boka kom ut i 1924. Da hadde Kristofer Uppdal (1878-1961) arbeidd med denne romansyklusen om anleggsarbeidarane og arbeidarrørsla sidan 1910, med eit avbrot i perioden 1915-19, da han for det meste var oppteken med lyrikk, litteraturkritikk og essayistikk. Først hadde han gitt ut den romanen som seinare gav namn til heile syklusen, Dansen gjenom skuggeheimen (1911); så følgde Trolldom i lufta (1912) og Røysingfolket (1914). I åra 1919-24 arbeidde han vidare med stoffet omkring rallarane og bygde det ut til ein «storroman» på 10 band, «med sams perspektiv mot arbeidarrørsla». No omarbeidde han også dei tidlegare banda i romanserien og skøytte på til fleire kantar med nye verk. Han tenkte seg heile syklusen som eit byggverk, «eit tempel eller slikt, med skip og tverrskip. Derav kjem det, at eg har bygd på det både frå sidune og på lengda skiftevis,» skriv han i eit «Forord til romansyklusen» som er innleiing i dette siste bandet, Herdsla (sjå s. 13-14). – I dette forordet gjer forfattaren også greie for den rekkjefølgja som han meiner dei einskilde banda i serien skal lesast i, og han nemner at kvart band «held fram ein bestemt idé». Det tiande bandet, Herdsla, er «tårnet over bygningen», skriv han, og han gir det idé-nemninga «Geniet».

Undertittelen på Herdsla, «Tørber Landsem og Audun Rambern», nemner dei to hovudpersonane i boka. Tørber Landsem er den politiske leiaren som vi har følgd gjennom fleire av dei tidlegare bøkene. Audun Rambern, diktaren, er bror til Sjugur Rambern – rallaren, Røysing-bonden og stortingsmannen som vi kjenner frå Dansen gjenom skuggeheimen og Røysingfolket. Deira harde strid og endelege siger er det romanen Herdsla handlar om. Men dette sluttbandet er òg møtestad for ei lang rad andre personar som har gått ut og inn i dei tidlegare banda i serien. Både når det gjeld menneskeskildring, livskjensle og romanform er Herdsla ei merkeleg bok, på fleire måtar farga av det enorme arbeidspresset som Kristofer Uppdal hadde levd under i fleire år, og av den psykiske krisa han var på veg inn i da han skreiv boka. Innlagde i romanen finst nokre av dei mest kjende lyriske tekstene av Uppdal. Det er rallardiktaren Audun Rambern som seier dei fram til kameratane sine – bl. a. «Songen um rallaren» (s. 73?77), «Herdsla» (s. 92) og «Avreisa til Glitretind» (s. 207–209).

Tittelen på boka, «Herdsla», tyder eigentleg «herding», som Aasen igjen definerer slik: «Hærdelse, [ . . . ] en hård Prøve, et Tilfælde da det rigtig gjælder om Styrke.» Når ein held dette saman med undertittelen «Tørber Landsem og Audun Rambern» og med det nøkkelordet som forfattaren sjølv gav til denne boka – «geniet» – da er vi straks ved noko sentralt ved romanen: dei to parallelle hovudpersonane, arbeidarføraren og rallardiktaren, lyt gjennomgå store vanskar og mykje motgang, sjeleleg naud og liding; men dette er ei sliping, ei prøving og herdsle som skal få det edle grunnstoffet, geniet i dei, til å koma sterkt og klårt fram i dagen. Det er ein prosess som dei må igjennom for å bli fullverdige menneske og for å fylle sine oppgåver. Diktet «Herdsla», som Audun Rambern seier fram, opnar slik (s. 92):

Stålet

blir herda i strid.

Utan fiendar

vore du ikkje so mykje som du er.

I eld

må det som skal herdast til eggstål

og sidan på slipesteinen

og bli kvassbett.

Tørber Landsem har ein viktig plass i heile fire av bøkene i syklusen. Han er eldste sonen til Petenilla og stiger Arnfinn Landsem i Stigeren, i episk samanheng første bandet i romanserien. Første gongen han stig tydeleg fram, er da han som unggut (i slutten av Stigeren) er med og jagar faren bort frå Lifjellgruva. Romanen Kongen skildrar så Tørbers ungdom frå 12- til 20-årsalderen, da han vandrar landet rundt saman med den fysiske og psykiske kjempa Halldor Rossvoll, Kongen eller Sulis-Kongen, som han blir kalla, han som blir ein slags fosterfar og oppsedar for Tørber. Mot slutten av Kongen vil Tørber prøve å frigjera seg frå den umenneskelege individualismen som Sulis-Kongen representerer, og i Domkyrkjebyggjaren er Tørber komen med som hjelpesmann for Ølløv Skjølløgrinn, den øvste leiaren for arbeidarorganisasjonen. Da Ølløv blir avsett som leiar og kjem i fengsel, er det Tørber som får overta. I Domkyrkjebyggjaren og i neste bandet, I skiftet, er handlinga lagd til Kristiania i åra like før første verdskrigen. Verkelege personar og hendingar i tida, særleg innanfor arbeidarrørsla, speglar seg tydeleg av i det som no skjer kring Tørber Landsem. I skiftet fortel om vanskane i ekteskapet mellom Tørber og Mildrianna, og parallelt med dette går skildringa av krisa og skiftet i Tørbers indre, og utviklinga innan arbeidarrørsla. Tørber er her kløyvd i sitt indre og strevar for å finne seg sjølv, samtidig med at arbeidarrørsla er splitta i stridande personlege og politiske fraksjonar. Alt i dette bandet har Tørber uvenner som prøver å rydja han or vegen. I det store oppgjeret til slutt i I skiftet prøver han å samle indre styrke idet han minnest dei orda faren ein gong sa til han: «Pass på godbiten i deg!». Da sigrar han over motstandarane og blir hylla av arbeidarmøtet.

Her er det Herdsla held fram og fører Tørbers utvikling vidare.

Men det syner seg no at dei politiske og personlege vanskane som Tørber har opplevd, dei er ikkje slutt enno. Sladderen mot han grev fram hendingar frå fortida hans, frå den tida han for rundt saman med Sulis-Kongen og fekk ein son med ei sigøynar-jente. Og samtidig får han lide for at alkoholen har fått så stor makt over han. Dette blir ei hard røyning for Tørber. Det politiske og det personlege blandast i hop for han, og fører han til randa av forfølgingsvanvit. Men denne lidinga blir også ei «herdsle» og samtidig ei forløysing av dei gode kreftene – av «geniet». Intensiteten i romanen har mykje samanheng med at hendingane og miljøet er skildra gjennom opplevinga til eit sjeleleg sjukt menneske.

Handlinga i dette siste bandet går føre seg i tida rundt første verdskrigen (ca. 1913-18), og her er tydelege innslag frå hendingar og tilhøve i samtida. Framfor alt er mykje i Herdsla tydelege atterspeglingar av konfliktane i arbeidarrørsla i tida 1914-18. I åra like før (altså i den tida da handlinga i I skiftet går føre seg) hadde det vore stor framgang for fagrørsla her i landet. Frå 1913 og utover voks det fram ein sterkt radikal og revolusjonær fraksjon innan arbeidarrørsla, særleg i fagorganisasjonen. Og dei radikale kjempa for å vinne leiarplassane i laga både lokalt og sentralt. I dei romanane som skildrar denne kampen, har Tørber meir eller mindre motviljug slutta seg til dei revolusjonære. Men han er i tvil. Lenge har han ei kjensle av at den eldre reformistiske retninga var meir gjennomprøvd og i samsvar med den praktiske røynda, og at den nye revolusjonære var for mykje teori og maktkamp.

Også i Herdsla blir det framstilt som ein strid om makt. Reint konkret gjeld det her spørsmålet om kven som skal ha den øvste sentrale leiarstillinga i fagrørsla. Han som sit i den stillinga, heiter i romanen Lars Lunnan, og kampen om kven som ein gong skal bli hans etterfølgjar, er alt i gang. Han som motsvarar Lars Lunnan i den historiske røynda, var den kjende fagforeiningspolitikaren Ole O. Lian (f. 1868). Lian var formann i LO frå 1907 til han døydde i 1925, og i dei harde fagforeinings-stridane i denne perioden prøvde han å hindre kløyving og sameine dei stridande fraksjonane. I romanen døyr Lars Lunnan alt i 1918, og trass i eit hardt intrigespel blir Tørber Landsem vald til hans ettermann. Da har Tørber – slik hendingane og utviklinga blir framstilt i romanen – gått heil og uskadd gjennom «herdsla». Han viser seg jamvel så mentalt og moralsk suveren at han tek Hans Sveig til forretningsførar, ein av dei som tidlegare har prøvd å rydja Tørber or vegen.

Det andre «geniet» i Herdsla som må gå gjennom ei fælsleg krise og «herdsle» for å nå målet og sigeren, er diktaren Audun Rambern. Audun er bror til Sjugur Rambern, hovudpersonen i Dansen gjenom skuggeheimen og Røysingfolket, bonde-arbeidarføra- ren som no også er i hovudstaden, som stortingsmann og representant for arbeidarane. I Herdsla blir det lagt vekt på at den politiske leiaren Tørber Landsem og rallardiktaren Audun Rambern er «parhestar» og høyrer i hop som to sider av same sak.


«Medan føraren Tørber Landsem strir og stig, rusar òg diktaren Audun Rambern fram lina si, jamsides.

Med arbeidet hans går det støtt fram.

Fyrste åra sende han ut eit bind kvart år. No kjøyrer han på med to bind for året, av romanseria si ’Ut av myrkret’.» (s. 151).



Audun Rambern er altså i gang med å skapa eit stort diktverk om arbeidaren, «Ut av myrkret». Men han opplever at det er så vanskeleg å få det til at det går på liv og helse laust for hans nærmaste og nesten også for han sjølv. Både emnet, tittelen og det umenneskelege slitet og offeret han må gjennomgå før han greier å fullføre verket sitt, er ein svært tydeleg parallell til det Kristofer Uppdal sjølv måtte gjennomleva da han arbeidde med romansyklusen. Også i direkte biografiske detaljar er det likskap mellom den verkelege forfattaren Kristofer Uppdal og den fiktive Audun Rambern. Opningsscenane i romanen, som skildrar korleis Gina og Audun Rambern kjem heim frå eit opphald i utlandet, samsvarar i tid heilt med det nygifte ekteparet Uppdals tilbakekomst frå eit liknande opphald i Tyskland. Drag av forfattaren Uppdal finst nok òg i den andre «parhesten», Tørber. «I Herdsla har Uppdal skrive si eiga soge. Det er eit sjølvport- rett,» skreiv Olav Dalgard da romanen kom ut (Fram, 10.12.24). «Boka er brent ihop, og ho er skrive med forfattarens eige hjarteblod.» – I dette biografiske perspektivet var det fleire av bokmeldarane som reagerte mot at Uppdal sjølv hadde brukt stikkordet «Geniet» for å karakterisere romanen.

I det merkelege sluttkapitlet i Herdsla samlast dei under Akershus festning, alle dei viktige personane frå romanserien, minner kvarandre om det som har hendt og talar saman om kor langt dei no er komne. Ved ein original romanteknisk vri er det som om han som har skapt dei – Kristofer Uppdal – er til stades sjølv, i diktaren Audun Rambern. Og den andre hovudpersonen, Tørber, får no gjort opp tilhøvet sitt til dei han har hatt å gjera med fram gjennom livet – først og fremst Sulis-Kongen, og dernest hans eigen far, Arnfinn Landsem. Den gamle stigeren står der brått andlet til andlet med sonen, og saman med Litl-Arnfinn, den sonen Tørber har med sigøynarjenta. Dei aller fleste av dei som samlast her til slutt, er utflyttarar frå dei gamle ættegardane. Og når Litl-Arnfinn no skal få koma til Landsem og overta odelsgarden, kan ein sjå dette som uttrykk for ein ønskedraum som kjem fram fleire stader hos Uppdal: jorda og bonden representerer urkrafta og livsgrunnlaget; bonden og arbeidaren høyrer eigentleg i hop, og dei bør stå saman i kampen for eit betre samfunn. Den unge Arnfinn Tørbersson som no skal tilbake til Landsem-garden, blir eit uttrykk for den syntesen som diktaren drøymde om.

Men dette er ein politisk idé hos Kristofer Uppdal som har vekt diskusjon og som somme har kritisert.

Denne utgåva av Herdsla byggjer på førsteutgåva frå 1924. Berre nokre opplagde skrivefeil/trykkfeil og inkonsekvensar (bl.a. når det gjeld orddeling og bindestrek) er retta. Ortografisk er aa retta til å.

